
   Çурхи хĕвел юра ирĕлтерсен

Текех хĕл килес çук тесе ан калăр.

Çӳçне-пуçне шап-шурă пас витсен

Çын çамрăк-ха теме аван та мар-тăр.



Çĕре юр кĕрчĕсем хӳсе лартсан

Тек çуркунне килмест тесе ан калăр,

Хĕвел кăнтăрларан иртсе кайсан

Каç пулчĕ-çке теме тӳрех ан васкăр.



Пĕр пĕчĕкçĕ инкек килсе тухсан

Мĕнпур тĕнче илтмелĕх чан ан çапăр,

Тепле пĕрре телей тĕлне пулсан

Манран телейли çук тесе ан янрăр.



Кĕтмен çĕртен чи çывăх çын сутсан,

Ыттисене те тарăхса ан ятлăр,

Пĕрре ним ывăнмасăр ыр курсан

Ыран та ырă курасса ан шанăр.



Кун-çулăрти кашни çĕнтерӳре

«Телейлĕ эп» тени кăна ан пултăр, —

Паян çĕнтермесен те пурпĕрех

Ыран çĕнтерессишĕн çирĕп утăр!

  